
დამხმარე საშუალებებით უზრუნველყოფის ქვეპროგრამის კოხლეარული იმპლანტით უზრუნველყოფის კომპონენტის მოდფიცირებული ქვეპროგრამა 


1. კოხლეარული იმპლანტაციის შემდგომი სმენის რეაბილიტაციის კურსის მოდიფიცირების მიზანი

საქართველოში ახალი კორონავირუსით (SARS-COV-2) გამოწვეულ ინფექციასთან  (COVID-19) დაკავშირებით საქართველოს მთავრობის 2020 წლის 2 მარტის №434 განკარგულების საფუძველზე შეჩერდა „სოციალური რეაბილიტაციისა და ბავშვზე ზრუნვის 2020 წლის სახელმწიფო პროგრამის“ სხვადასხვა ქვეპროგრამით გათვალისწინებული მომსახურებების ფუნქციონირება. აღნიშნული ცვლილების შედეგად შეწყდა ბენეფიციარების მომსახურება პირისპირ კონტაქტით. დღის ცენტრის ბენეფიციარებისთვის მომსახურების უწყვეტობის უზრუნველყოფის მიზნით, მნიშვნელოვანია განხორციელდეს ქვეპროგრამის მოდიფიცირება საგანგებო მდგომარეობის ხანგრძლივობის შესაბამისად. 
რეაბილიტაციის კურსის ლოგოპედის (მეტყველების თერაპევტის) მომსახურების მოდიფიცირება მიზნად ისახავს მომსახურებაში ჩართული ბენეფიციარების მხარდაჭერას დისტანციური მომსახურების მიწოდების - ტელეპრაქტიკის (ტელეთერაპიის) გზით ისეთ შემთხვევებში, როცა პირისპირ, ტრადიციული ფორმით, ამის განხორციელება შეუძლებელია. 

2. მოდიფიცირებული რეაბილიტაციის კურსის სამიზნე ჯგუფი
სმენის დაზიანების მქონე პირები, რომელთაც ჩატარებული აქვთ კოხლეარული იმპლანტაცია, მათ შორის წინა წლებში და სარგებლობენ „კოხლეარული იმპლანტით უზრუნველყოფის კომპონენტის“ ფარგლებში დადგენილი სარეაბილიტაციო კურსით.

3. მოდიფიცირებული რეაბილიტაციის კურსის ამოცანები
ა) სმენის, ენა-მეტყველებისა და კომუნიკაციის უნარების განვითარება;
ბ) სმენის დამხმარე ტექნოლოგიების სარგებლის დადგენა - ტექნოლოგიების ეფექტურობის მუდმივი ტესტირება და მონიტორინგი;
გ) სმენის დამხმარე ტექნოლოგიებისა და კომუნიკაციის დამხმარე საშუალებების გამოყენება - დახმარება იმ მოწყობილობების მართვაში, რომლებიც ხელს უწყობენ ბავშვის/მოზრდილის ენისა და კომუნიკაციის განვითარებას;
დ) ოჯახის ჩართულობისა და შესაძლებლობის გაზრდა და მათი გაძლიერება, რომელიც მოიცავს ოჯახის ინდივიდუალურ და ჯგუფურ ინფორმირებას, ტრენინგს და ინდივიდუალურ ქოუჩინგს.

4. მოდიფიცირებული რეაბილიტაციის კურსით მომსახურების აღწერა
[bookmark: _heading=h.gjdgxs]დისტანციური მომსახურება - ტელეპრაქტიკა - შესაძლებელს ხდის ონლაინ ვიდეოკონფერენციის მეშვეობით მომსახურებების (შეფასება, ინტერვენცია და/ან კონსულტაცია) განხორციელებას, როცა მიმწოდებელი და ბენეფიციარი სხვადასხვა ადგილზე იმყოფებიან.
ტელეპრაქტიკის გამოყენება სულ უფრო მეტად ხდება სპეციალური საჭიროებების, მათ შორის, სმენის დაზიანების მქონე ნებისმიერი ასაკის პირებისთვის მომსახურების მიწოდების ეფექტიანი საშუალება. ამასთან, უმცროსი ასაკის ბავშვების შემთხვევაში, პირდაპირ შესაბამისობაში მოდის ადრეული ჩარევის ძირითად პრინციპებთან.  ადრეული ჩარევის უპირველესი მიზანია გააუმჯობესოს მშობლების/ოჯახების უნარები, რათა მათ შეძლონ თავიანთი ბავშვის სწავლება და მისი დახმარება, მიაღწიოს ასაკთან შესაბამის განვითარების საფეხურებს, რისთვისაც კრიტიკულად მნიშვნელოვანია მომსახურების განხორციელება ბავშვის ბუნებრივ გარემოში. ტელეპრაქტიკის მეშვეობით მომსახურების მიწოდება აღნიშნულ პრინციპებს აკმაყოფილებს, ის ცენტრირებულია ოჯახზე და აუცილებლად გულისხმობს მშობლის სწავლებას/ ქოუჩინგს.
· ტელეპრაქტიკის ეფექტიანობა:
· ტელეპრაქტიკა, უახლეს კვლევებზე დაყრდნობით, განიხილება, როგორც მომსახურების მიწოდების ეფექტიანი მეთოდი, როგორც მომსახურების მიმწოდებლის, ასევე ბენეფიციარის პერსპექტივიდან;
· აღნიშნული მეთოდი იძლევა თერაპიის უწყვეტობის შესაძლებლობას მაშინ, როცა მომსახურების მიღება სარეაბილიტაციო ცენტრში, რიგი მიზეზების გამო, შეუძლებელია. მათ შორის: გეოგრაფიული ბარიერი, გლობალური ან ლოკალური კრიზისი, ბენეფიციარის ან თერაპევტის ჯანმრთელობის მდგომარეობა, ბენეფიციარი ან თერაპევტი არ იმყოფება მუდმივ საცხოვრებელ ადგილზე გარკვეული დროით, ბენეფიციარისა და თერაპევტის დღის განრიგი, მაღალი მოთხოვნა მომსახურებაზე; 
· მოქნილია დროის თვალსაზრისით. შესაძლებელია დაიგეგმოს საღამოს საათებში, უქმეებზე ან ბენეფიციარისა და თერაპევტისთვის ხელსაყრელ ნებისმიერ დროს; 
· ამცირებს ტრანსპორტირებასთან დაკავშირებულ სირთულეებს მაგ. გზებზე გადაადგილება, ტრანსპორტის მოუქნელი განრიგი, სხვ.;
· ამცირებს გაცდენილი თერაპიების რაოდენობას, მაგ. ავადმყოფობის, მოგზაურობის გამო;
· შეღავათიანია ფინანსური თვალსაზრისით მაგ. ზოგავს ტრანსპორტირების ხარჯებს, თერაპევტის პერსპექტივიდან ფართის გადასახადს, ბინაზე ვიზიტისთვის გამოყოფილ ხარჯებს, კომუნალურ გადასახადებს;
· იძლევა დროის დაზოგვის შესაძლებლობას მაგ. ტრანსპორტირებაში დახარჯული დრო;
· იძლევა თერაპიის პროცესში მთელი ოჯახის ჩართულობის შესაძლებლობას. თერაპიის შინაარსი ხელმისაწვდომია სესიის პროცესში სახლში მყოფი ყველა წევრისთვის. გარდა ამისა, ვიდეოკონფერენცია იძლევა სესიის ჩაწერის შესაძლებლობას, რომელიც შეიძლება მიეწოდოთ ოჯახის იმ წევრებს, რომლებიც, რიგი მიზეზების გამო, ვერ დაესწრნენ თერაპიას;
· ბენეფიციარს აძლევს შესაძლებლობას დააკვირდეს საკუთარ თავს, თერაპიის პროცესს, საკუთარ პროგრესს თერაპიის შემდეგ, იღებს რა თერაპიის ჩანაწერს და ანგარიშს, სადაც დეტალურადაა განხილული რა მოხდა სესიის დროს და როგორ უნდა გააგრძელოს მუშაობა;
· კომფორტულია ბენეფიციარებისა და მათი ოჯახებისთვის, რადგან ბუნებრივ გარემოში იღებენ მომსახურებას, ტექნიკების, სტრატეგიების მოსინჯვისას არიან უფრო გაბედულები და თავისუფლები. 

· ტელეპრაქტიკის გამოწვევები:

· მისაწვდომობა მაღალსიჩქარიან, უწყვეტ ინტერნეტთან - აქტუალურია ქართული კონტექსტისთვის, განსაკუთრებით სოფლის ტიპის დასახლებებში, მაღალმთიან სოფლებში;
· მისაწვდომობა ელექტრონულ მოწყობილობებთან - აქტუალურია ქართული კონტექსტისთვის. ელექტრონული მოწყობილობა, რომელიც ხარისხიან მომსახურებას უზრუნველყოფს, არ არის ხელმისაწვდომი ყველა ოჯახისთვის. განსაკუთრებით, დღეს მიმდინარე გლობალური კრიზისის პირობებში, როცა ასეთი მოწყობილობას ოჯახის რამდენიმე წევრი ინაწილებს სავალდებულო სამუშაო თუ სასწავლო მიზნით;
· უნივერსალურობა - შეიძლება არ იყოს ეფექტიანი და განხორციელებადი ყველა ბენეფიციართან;
· თერაპიის სახე და თერაპევტის კომპეტენცია - განსაკუთრებით აქტუალურია უმცროსი ასაკის ბავშვებთან. თუკი სარეაბილიტაციო ცენტრი არ ახორციელებს ოჯახზე ცენტრირებულ პრაქტიკას, ამან, შესაძლოა ტელეთერაპიის ეფექტიანობაზე მოახდინოს გავლენა. რადგან ტელეთერაპია უმცროსი ასაკის ბავშვებთან გულისხმობს არა პირდაპირ თერაპიას, არამედ მშობლების სწავლებას/ქოუჩინგს. შესაბამისად, თერაპევტისთვის მნიშვნელოვანია მშობლების ქოუჩინგისთვის საჭირო ცოდნის, გამოცდილებისა და უნარების ქონა;
· ბავშვის ქცევის მართვა - ტელეპრაქტიკის განხორციელებისას თერაპევტები და ოჯახი ხშირად აწყდებიან ისეთ სირთულეებს, როგორიცაა ბავშვის დაბალი მოტივაცია, ყურადღების კონცენტრაციასთან, ქცევასთან დაკავშირებული სირთულეები;
· ოჯახის არასათანადო ჩართულობა - მომსახურების გაწევის აღნიშნული ფორმის მიმართ უნდობლობა, რაც იწვევს მოტივაციის ნაკლებობას ჩაერთოს მომსახურებაში. 

5.  მოდიფიცირებული რეაბილიტაციის კურსის ღონისძიებები და განხორციელების გზები 
მომსახურების დაწყებამდე, აუცილებელია, მომსახურების მიმწოდებელმა ყველა ბენეფიციარს გააცნოს ტელეპრაქტიკის - როგორც მომსახურების დისტანციურად მიწოდების გზის მიზანი, მათთან ერთად იმსჯელოს შესაძლებლობებსა და გამოწვევებზე. ამისთვის შესაძლებელია ჯგუფური ვიდეოკონფერენციის ორგანიზება.
მომსახურების მიმწოდებელმა, სასურველია განახორციელოს თითოეული ბენეფიციარის რესურსების კვლევა. 
· ტელეპრაქტიკის ინდივიდუალური სესია:

მოსამზადებელი სამუშაოები ტელეპრაქტიკის განხორციელებამდე/ ტექნიკური საკითხები, რომლებიც უნდა უზრუნველყონ მომსახურების მიმწოდებელმა და ოჯახმა ტელეპრაქტიკის განხორციელებისთვის:  
· პერსონალური კომპიუტერი ან ნოუთბუქი (აუცილებლობის შემთხვევაში, შესაძლოა გამოყენებულ იქნას ტაბლეტი ან მობილური ტელეფონი);
· ვებ კამერა + მიკროფონი (სმენა-მეტყველების თერაპიის განხორციელებისას ცალკე გამოყოფილი მიკროფორნი) მაღალი სიჩქარის, სტაბილური ინტერნეტი; 
· მისაწვდომობა პლატფორმებთან, რომლებიც უზრუნველყოფენ ვიდეო-კონფერენციებს (მაგ; Skype, Zoom, Teams, Facetime, Adobe Connect, WeChat, Messenger, Vidyo, ooVoo, Google talk და ა.შ.);
· ისეთი პლატფორმის არჩევა, რომელსაც აქვს ეკრანის გაზიარების ფუნქცია, რათა ბენეფიციარმა დაინახოს თერაპევტის ეკრანზე არსებული მასალა; ინტერაქციული ფუნქცია, რომელიც ეკრანზე ხატვის, კლავიატურისა და თაგვის თანადროული მართვის საშუალებას იძლევა და სესიის ჩაწერის ფუნქცია, რომელიც სესიის შემდეგ ხელმისაწვდომი იქნება სპეციალისტისა და ბენეფიციარისთვის, შეხვედრის შეჯამებისა და შეფასებისთვის;
· უსაფრთხოების და კონფიდენციალურობის დაცვის მიზნით, ისეთი პლატფორმის არჩევა, რომელსაც აქვს ფუნქცია, თითოეული სესია დაიცვათ პაროლით.

· ტელეპრაქტიკის სესიის დაგეგმვის სამუშაოები:

· სმენა-მეტყველების თერაპიის მომსახურების მიწოდების საუკეთესო პრაქტიკების თანახმად, სხვადასხვა სარეაბილიტაციო ცენტრმა, შესაძლოა, განსხვავებული რესურსები შესთავაზონ ბენეფიციარს, თუმცა, სესიამდე აუცილებელია გარკვეული მოსამზადებელი სამუშაოები:  
· სასურველია, სპეციალისტმა იცოდეს რა სათამაშოები და მასალები (სასწავლო მასალად შეიძლება გამოყენებული იქნას საოჯახო ნივთები, ჭურჭელი, ტანსაცმელი, პროდუქტები და ა.შ.) აქვს ოჯახს და გაითვალისწინოს თერაპიის დაგეგმვისას. ეს თავიდან ააცილებს ოჯახს ზედმეტ დანახარჯს;  
· წინასწარ თერაპიის დაგეგმვა ბენეფიციარის/ოჯახის ძლიერი მხარეების, გამოწვევების, მოლოდინებისა და საჭიროებების შესაბამისად, პოზიტიური მშობლობა, ტექნოლოგიები, თავდაჯერებულობა და ა.შ.;
· არსებული სამუშაო მასალის ელექტრონული ფორმით გაგზავნა ბენეფიციარისთვის და/ან კანონიერი წარმომადგენლისთვის/მინდობით აღმზრდელისთვის ყოველი სესიის წინ;
· სესიის წინ ბენეფიციარს და/ან კანონიერი წარმომადგენელს ელექტრონული ფოსტით, ეგზავნება სესიის გეგმა აქტივობებისა და მათი მიზნების აღწერით, საჭირო სათამაშოებისა და მასალების ჩამონათვალი. 

· ტელეპრაქტიკის სესიის მიმდინარეობა:
თითოეული სესია მოიცავს ტექნიკური საკითხების გადამოწმებას, უშუალოდ თერაპიულ პროცესს, დასკვნით ნაწილს შეჯამებით და დისკუსიით, უკუკავშირს ბენეფიციარისგან ან/და ოჯახისგან და შემდეგი სესიის დაგეგმვას.
· ტელეპრაქტიკის სესიის შემდეგ:
 
· თერაპევტი უგზავნის ბენეფიციარს ან მშობლებს/კანონიერ წარმომადგენელს სესიის შეჯამებას და დეტალურ ინსტრუქციას თუ როგორ განახორციელონ თერაპიული ტექნიკები მთელი კვირის განმავლობაში სახლში/სათემო მომსახურებაში;
· თერაპევტი უგზავნის ოჯახს უკუკავშირის კითხვარს მომსახურების შეფასების მიზნით;
· თერაპევტთან სესიებს შორის შესაძლებელია კომუნიკაცია დისტანციურად. 

· მშობლის/კანონიერი წარმომადგენლის ინდივიდუალური წერილობითი, სატელეფონო ან/და ონლაინ კონსულტაცია

გამოიყენება ტელეპრაქტიკის დაგეგმვის ფაზაში ან მისგან დამოუკიდებლად ბენეფიციარის/ოჯახის საჭიროებებიდან გამომდინარე. 
 	
· ვებინარები მშობლებისთვის - ჯგუფური მუშაობა მშობლებთან
ჯგუფური მუშაობა ონლაინ ვიდეოკონფერენციის პლატფორმის გამოყენებით მომსახურებაში ჩართული მშობლებისთვის, სადაც განსახილველი თემის შერჩევა მოხდება მშობლების ჩართულობით;
ჯგუფურ მუშაობაზე მოხდება შერჩეულ თემაზე ლექციის მომზადება, რომელსაც წარადგენს თერაპევტი. მუშაობა იქნება ინტერაქტიული.

6. უსაფრთხოება და კონფიდენციალობის დაცვა

გარდა კანონმდებლობით დადგენილი წესებისა, მომსახურების  მიმწოდებელმა უნდა გაითვალისწინოს უსაფრთხოებისა და კონფიდენციალობის დაცვის შემდეგი საკითხები:

· მესამე პირების დასწრება ტელეინტერვენციის სესიაზე
- ტელეპრაქტიკის განმახორციელებელი უნდა იმყოფებოდეს იზოლირებულ ოთახში, რათა თავიდან იქნას არიდებული გარეშე პირების მხრიდან დაკვირვება სესიის მსვლელობაზე;
- სხვა სპეციალისტის, პრაქტიკანტის სესიაზე დასწრებისთვის საკმარისია ბენეფიციარის/მშობლის/კანონიერი წარმომადგენლის/მინდობით აღმზრდელის სიტყვიერი თანხმობა. 

· ტელეპრაქტიკის ვიდეოჩანაწერის გაკეთება და მისი გამოყენება
- ვიდეოჩანაწერის გაკეთება შესაძლებელია ბენეფიციარის/მშობლის/კანონიერი წარმომადგენლის/მინდობით აღმზრდელის წერილობითი თანხმობით. თუ ხელმოწერილი დოკუმენტის მიღება შეუძლებელია, წერილობით თანხმობად შეიძლება ჩაითვალოს მომსახურების მიმწოდებლის ოფიციალურ ელექტრონულ ფოსტაზე გაგზავნილი წერილი, ოფიციალურ მედია-გვერდზე ან ტელეფონზე გაგზავნილი შეტყობინება თანხმობის შესახებ;
  -  ვიდეოჩანაწერი შეიძლება გამოყენებული იყოს ჯგუფური კონსულტაციის, შემთხვევის კონფერენციის, აუდიოლოგთან კონსულტაციის შემთხვევაში, რაც განიხილება როგორც მომსახურების ნაწილი, რისთვისაც საკმარისია ზეპირი თანხმობა ან სხვა შემთხვევაში თუ ამაზე არსებობს წერილობითი თანხმობა;  
- ვიდეოჩანაწერის ასლი შეიძლება გაეგზავნოს ბენეფიციარს, კანონიერ წარმომადგენელს/მინდობით აღმზრდელს; 


[bookmark: _heading=h.30j0zll]7. მომსახურების ინტენსივობა და ხანგრძლივობა
სხვადასხვა სარეაბილიტაციო ცენტრს შეიძლება ჰქონდეს ტელეპრაქტიკის განსხვავებული ინტენსივობა და ხანგრძლივობა. თუმცა, თვეში არანაკლებ 4 ინდივიდუალური სესიისა, თითოეული 1 საათის ხანგრძლივობით და არანაკლებ 1 ჯგუფური მუშაობისა თითოეული 1-2 საათის ხანგრძლივობით.

[bookmark: _heading=h.372s50xgsmpc]8.  ტელეპრაქტიკის ხარისხის მონიტორინგი
[bookmark: _heading=h.q8culkqtbo0w][bookmark: _heading=h.861abn1v5b36]მომსახურების ხარისხი ტელეპრაქტიკის გზით მიწოდებისას უნდა შეესაბამებოდეს პირდაპირი (ტრადიციული) გზით მიწოდებული მომსახურების ხარისხს, შესაბამისად, უნდა გაიზომოს იგივე ინსტრუმენტებით (კითხვარები, ინტერვიუ მშობელთან, ბენეფიციარის პროგრესის შესაფასებელი ინსტრუმენტები, თვითშეფასების კითხვარი, კმაყოფილების კვლევები, შემთხვევების ჯგუფური განხილვა), რომლებსაც პირდაპირი (ტრადიციული) თერაპიისას ვიყენებთ. ასევე, მნიშვნელოვანია, ონლაინ ტრენინგების ორგანიზება თემატიკის გუნდის საჭიროებებიდან გამომდინარე შერჩევით.

9. გაწეული მომსახურების მონიტორინგი
[bookmark: _heading=h.uhvk2uv3ug2e]ა) ბენეფიციარისთვის/ოჯახისთვის მიწოდებული წერილობითი რეკომენდაციები;
ბ) შევსებული კითხვარები; 
გ) ჩატარებული სესიების დამადასტურებელი სხვა დოკუმენტები; 
[bookmark: _heading=h.5fiyvgcpgj2q]დ) ანგარიშები.

10. სავალდებულო დოკუმენტაცია და საქმისწარმოება
კურსის მოდიფიცირების მიზნობრიობიდან და უსაფრთხოების ნორმებიდან გამომდინარე, საქმისწარმოება უნდა წარიმართოს დისტანციურად სხვადასხვა ელექტრონული თუ მობილური პლატფორმის გამოყენებით.
· [bookmark: _heading=h.lfbv8f307862] საქმისწარმოებისთვის აუცილებელია შემდეგი დოკუმენტაცია:

-  წერილობითი თანხმობა დისტანციური გზით მომსახურების მიღებაზე, მათ შორის იმ ბენეფიციარებისგან, რომლებიც მოდიფიცირებული მომსახურების შეთავაზებამდე სარგებლობდნენ ცენტრის მომსახურებით, რომელიც უნდა გაიგზავნოს ცენტრის ოფიციალურ ელექტრონულ მისამართზე;
[bookmark: _heading=h.h8zrrhrcl8io]- წერილობით თანხმობად ჩაითვლება მომსახურების მიმწოდებლის მომსახურების მიმწოდებლის ოფიციალურ ელექტრონულ ფოსტაზე გაგზავნილი წერილი, ოფიციალურ მედია-გვერდზე ან ტელეფონზე გაგზავნილი შეტყობინება თანხმობის შესახებ, თუ ხელმოწერილი დოკუმენტის მიღება შეუძლებელია.
[bookmark: _heading=h.27k9wt7nnt57]- სტანდარტული დოკუმენტაცია ახალი ბენეფიციარის მომსახურებაში ჩართვის შემთხვევაში: 
· ბენეფიციარის დაბადების მოწმობის ასლი ან პირადობის დამადასტურებელი მოწმობის ასლი;
· ბავშვის კანონიერი წარმომადგენლის/მინდობით აღმზრდელის პირადობის დამადასტურებელი დოკუმენტის ასლი;
· კანონიერი წარმომადგენლობის შემთხვევაში – დამადასტურებელი საბუთი და მისი ასლი, მინდობით აღმზრდელის შემთხვევაში – მინდობით აღზრდის ხელშეკრულების ასლი.
[bookmark: _heading=h.eiif4sweu38q]
ჩატარებული სესიების აღრიცხვა მოხდება ელექტრონულ ფოსტაზე ყოველი საანგარიშო თვის ბოლოს ბენეფიციარის მხრიდან საანგარიშო პერიოდში მიღებული მომსახურების თარიღების მითითებით (თუ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მხრიდან განსხვავებული ფორმა არ იქნება დადგენილი).

